Mínigh na gnéithe seo a leanas den dán ‘Colscaradh’ (a) bunsmaoineamh an dáin, (b) atmaisféar agus mothúcháin an dáin, (c) éifeacht an dáin.
Is é an bunsmaoineamh atá ag an fhile sa dán seo ná bunchúiseanna an cholscartha idir bheirt nach bhfuil, de réir dealraimh, pósta le fada. Is léir ó shimplíocht struchtúir an dáin nach bhfuil mórán doimhne sa chaidreamh idir an bheirt atá pósta. I ndáiríre, níl siad tiomanta go hiomlán dá chéile. ( …they are not totally committed to one another). Is léir nach mbíonn aon chomhghéilleadh i gceist ó thaobh ar bith agus go bhfuil tuiscintí na lánúine mar aon lena n-ionchais (expectations) éagsúil go leor maidir le cén chaoi ar mhaith leo a saol a chaitheamh lena chéile.

Teastaíonn ‘bean’ ón bhfear mar ba mhaith leis teaghlach dá chuid féin bheith aige agus í: “i nead a chine”.  Tá compord agus grá uaidh freisin agus é ar a shuaimhneas ina theach féin: “faoiseamh is gean, ar leac a thine”. Tá sé ar lorg saoil atá lán den sonas agus den dea-ghiúmar lena pháistí féin: “aiteas is greann i dtógáil clainne” – ach is dearcadh pas beag saonta agus idéalach é sin ar cad is pósadh ann, dar liom.  Nach mbíonn an iomarca fear in Éirinn ar lorg máthar in ionad mná céile.  Maidir leis an bhean, níl sise pioc níos fearr ach oiread.  Cé go bhfuil an ceart aici comhroinnt cumhachta ina teach féin a lorg: ‘leath den bhríste’, ag an am céanna feicimid nach bhfuil tuiscint chiallmhar dá laghad aici maidir le freagrachtaí móra an phósta.  Tá a haire dírithe ar chúrsaí airgid: “leath den chíste”, ar shiamsa: “saoire thar lear” agus ar shaol folamh chultúr an iomráiteachais (celebrity culture): “meas na mílte”.  Chuaigh an bheirt seo isteach sa phósadh go fánach (casually) agus tá siad réidh, sa tslí chéanna, colscaradh a dhéanamh freisin.
Is aoir (bain. ~e; aortha) an dán seo agus tá atmaisféar an scigmhagaidh (of derision) ag rith tríd ó thús go deireadh.  Cuireann an mheadaracht meon éadromchroíoch in iúl cé gur brónach an teachtaireacht atá taobh thiar de.  Ní féidir a rá go bhfuil mothúcháin ag baint leis an dán i ndáiríre, ach in áit aon mhothúchán feictear an fhuarchúis (indifference) agus dímhothú (apathy). Airítear é seo, ach go háirithe, sa dá líne dheiridh den dán leis an socrú gairid néata chun éalú gan mhoill as an chruachás ina bhfuil siad sáite: “Thángthas ar réiteach, scaradar.” 

Is éifeachtach an dán seo mar oireann simplíocht mheadaracht an dáin do shaontacht na beirte pósta. Cuireann meadaracht véarsaíocht do pháistí i gcuimhneamh dúinn agus oibríonn sé sin go maith chun béim níos láidre a chur ar pháistiúlacht agus éagantacht na lánúine sa dán.  Gan aon dabht, is aor greannmhar cliste atá sa an dán seo le Pádraig Mac Suibhne.

Ullmhú

1. Cad is ainm duit?

2. Cad as duit/ do do mhuintir?  Inis faoi do mhuintir/ do cheantar.

3. Cad iad an buntáistí a bhaineann le saol na tuaithe/ na cathrach.

4. An bhfuil deartháir no deirfiúr agat?  Inis dom fúthu.
5. Cad a dhéanann do dhaid agus do mham?

6. An maith leat an coláiste seo?

7. Cad iad na buntáistí a bhaineann le scoil chónaithe/ mheasctha?

8. Déan cur síos ar an saol sa choláiste seo.

9. Cad iad na háiseanna atá le fáil anseo do na daltaí.
10.  Cad iad na caithimh aimsire a thaitníonn leat?

11.  Cad iad na spóirt a dhéanann tú?

12.  Cad iad na hábhair a dhéanann tú? Cén t-ábhar scoile is fearr leat?   Cén fáth?
13.  Cad is maith leat a dhéanamh nuair a bhíonn tú saor ón scoil?

14.  Cén t-údar liteartha is fearr leat?  Inis dom faoina s(h)aothar.

15.  Cá raibh tú ar do laethanta saoire an bhliain seo caite?

16.  Cén ceol/ceoltóir is fearr leat?

17.  Inis dom faoi rud a chuireann fearg / áthas/ déistin ort.

18.  Inis dom faoi rud a rinne tú a bhfuil tú bródúil as.

19.  Inis dom faoi rud greannmhar a bhain duit.

20.  Cad ba mhaith leat a dhéanamh tar éis na hardteistiméireachta?

21.  An gceapann tú gur maith an córas oideachais sa tír seo?

22.  An maith leat taisteal?  Cad iad na tíortha a chonaic tú?

23.  Cad é do thuairim faoin tír seo mar ionad turasóireachta?

24.  An bhfuil aon todhchaí ag an Ghaeilge/ ag an Ghaeltacht?

25.  An féidir linn an bhochtaineacht sa domhan a leigheas?

26.  Cad a dhéanfá dá mbuafá an Lotto? 

27.  Dá mba rud é go raibh tú i d’ardmháistir/ d’ardmháistreás ar an scoil – cad a d’athrófá?

28.  Cad a mholfá chun an timpeallacht a chaomhnú sa tír seo?

29.  Cad a déarfá le duine nua ag teacht isteach sa scoil seo den chéad uair. Cé chomhairle a thabharfá dó/ di.

30.  Dá mbeadh trí ghuí agat, cad a roghnófá?
